Partur av orðaskifti undir 1. viðgerð tann 9. oktober 2001 av fíggjarlógini

Høgni Hoydal:

Tað komu ikki fleiri pengar úr Danmark í kreppuni, júst øvugt vórðu nógv størri byrðar lagdar á tann vanliga skattgjaldaran, meðan spekulantarnir og teir donsku fíggjarstovnarnir, sum høvdu tjent væl upp á 80’ini, vórðu bjargaðir. Tað stendur ritað í stein.

Í fyrra partinum av 90’unum rindaði also tann føroyski skattgjaldarin eisini eina rentu, sum nærum svaraði til blokkstuðulin. Rentur fyri tær byrðar, sum vórðu álagdar, eisini í teimum kreppuloysnum, sum vóru gjørdar, og Danmark rindaði ikki eitt oyra eyka yvirhøvur til Føroyar undir kreppuni. So tosið um, at blokkstuðul ella tað fíggjarliga sambandið, sum vit hava við Danmark, skal vera ein trygd undir samfelagnum, er beinleiðis ósatt.

Tað er ikki tað einasta.

Karsten Hansen:

Høgni Hoydal var inni á hjálpini ella tí manglandi hjálpini, sum kom úr Danmark. Danir undirfíggjaðu skuldina hjá okkum, og sjálvir høvdu teir umfíggjað skuldina aðrastaðni frá millum 5 og 5,5%, og teir vóru so beinasamir, at teir læntu tað víðari til tað niðurpínda føroyska samfelagið fyri 7%. Og tað seinasta, teir gingu við til í samráðingunum í 98, var at fáa hesi 5% í eina fasta rentu. 

